
 � ... Bakı Dövlət Universitetinin (BDU) biologiya 
fakültəsinin əyani şöbəsində oxuyurdum. Bir gün dekan məni 
yanına çağırıb dedi:- Uzun illərdir ki, BDU Praqa Universitetinin 
biologiya fakültəsinin müəllim və tələbə heyəti ilə təcrübə 
mübadiləsi aparır. Elmi və ictimai işlərdə fərqləndiklərinə 
görə Çexoslovakiyaya (indiki Çexiyaya) göndərilən tələbələrin 
siyahısında sənin də adın var... 

Bakıdan qatarla Moskvaya, 
oradan isə Praqaya yola düşdük. Bizi 
şəhərin dəmiryol vağzalında Karlovo 
Universitetinin professor-müəllim və 
tələbələri qarşıladılar. Onların ara-
sında Praqa Universitetinin kafedra 
müdiri, akademik Yan Buxar, müəllim 
Miroslav Şvatora da var idi. 

Universitetlə tanışlıqdan sonra 
rektor bizi qəbul etdi. Söhbət çox 
səmimi keçdi. Azərbaycana böyük 
maraq göstərdiyini bildirdi. Dedi ki, 
ölkənizin əsrarəngiz, bənzərsiz təbiəti 
var. 

Praqada olduğumuz müddətdə 
Çexiyanın müxtəlif şəhərlərini 
gəzdik, elm mərkəzləri,  tədqiqat 
institutları ilə tanış olduq. Labora-
toriyalarda təcrübələr keçdik. Eyni 
zamanda, çexiyalı tələbələrə doğma 
Azərbaycanın füsunkar təbiəti, nadir 
flora və faunası haqqında, zəngin Hir-
kan meşələri barədə ətraflı məlumat 
verdik. 

Praqadan unudulmaz xatirələrlə, 
xoş təəssüratlarla Bakıya qayıtdıq... 

... Həmin vaxtdan təxminən 30 il 
keçmişdi. Bir gün mobil telefonuma 
zəng gəldi, olduqca doğma, tanış bir 
səs eşitdim: 

- Bəxtiyar, sənsən? 
- Bəli, mənəm. 
- Sizinlə danışan Miroslav Şvato-

radır. Biz artıq Bakıdayıq. Sizə Praqa 
Universitetinin tələbə-ekoloqlarından, 
məktəbimizin qocaman akademiki, 
dünya şöhrətli alim Yan Buxardan 
xüsusi salam gətirmişəm... 

Xəyal məni 30 il əvvələ qay-
tardı. Praqa şəhərində Yan Buxarın 
rəhbərliyi ilə keçirdiyimiz unudulmaz 
günləri bir daha xatırladım. Miros-

lava telefon nömrəmi Bakı Dövlət 
Universitetində vermişdilər. O, cənub 
bölgəsi haqqında istər Ekologiya və 
Təbii Sərvətlər Nazirliyində, istərsə 
də Bakı Dövlət Universitetində ətraflı 
məlumat almışdı. 

Praqa Univesitetinin 
professor-tələbə heyəti doğma 
Azərbaycanımızın zəngin təbiəti ilə 
yaxından tanış olmaq, onu tədqiq 
etmək məqsədilə akademik təcrübəyə 
gəlmişdi. Onları Bakı Dövlət Uni-
versitetinin biologiya fakültəsinin 
dosenti, biologiya elmləri namizədi 

Əbülfəz Tağıyev müşayiət edirdi. 
Səfər çərçivəsində qonaqlar 

əvvəlcə cənub bölgəsində oldular. 
Praqalı ekoloqlar bir həftə ərzində 
Astara, Lənkəran, Masallı, Yardım-
lı və Lerikdə təbiətin əsrarəngiz 
gözəlliklərini seyr etdilər. Onlara bu 
diyarın flora və faunası, zəngin təbii 
sərvətləri, xüsusi mühafizə olunan 
təbiət əraziləri, Xəzər dənizi və çayla-
rın canlı aləmi barədə ətraflı məlumat 
verildi. 

Qonaqlarda Lənkəran mətbəxi 
haqqında da təsəvvür yaradıldı. 
Sinovlu kəndində onlar üçün açı-
lan süfrədə bu torpağın yetirdiyi 
nemətlər, təklif edilən ləziz və dadlı 
xörəklər maraqla qarşılandı. Nahar-
dan sonra qonaqlar təbiətin qoynunda 
çay süfrəsi ətrafına dəvət edildilər.  
Lənkəranın ətirli  çayı  onların 
heyrətinə səbəb oldu.   Onlardan biri 
hətta bunu zarafatla dilə gətirib dedi 
ki, bu, əvəzsiz içkidir. Əgər bu çay 
əvvəl bizə təklif olunsaydı, yəqin ki, 
digər içkilərdən imtina edərdik... 

Burada təmiz ab-hava, ya-
şıllıq onların xoşuna gəldi. 

Dəmirağaclarında oxuyan və meşəni 
başına götürən cırcıramaların səsinə 
müxtəlif quşların səsi də qarışmış 
və təbii bir simfoniya yaranmışdı. 
Bundan heyrətini gizlədə bilməyən 
professor Miroslav Şvatoroviç dedi:- 
Biz hardayıq?!. Nağıllar aləmində, 
yoxsa təbiətin qoynunda?!. Bura ki, 
təbii konservatoriyadır... 

Osaküçə meşəliyində yeni sa-

lınmış tinglik də praqalı qonaqlarda 
yüksək təəssürat doğurdu. Burada 
ilk dəfə gördükləri Eldar şamı, 
Dəmirağacı, Lənkəran palıdı, Şərq 
çinarı təbiət mütəxəssislərinin böyük 
marağına səbəb oldu. 

Yeri gəlmişkən, III Buzlaşma 
dövrünün nümunəsi olan Dəmirağacla 
bağlı qonaqlar daha çox maraqlanırdı-
lar. İsveçrədən olan alimin dünyanın 
heç bir yerində təsadüf olunmayan 
Dəmirağacını qucaqlayıb dediyi 
sözləri isə indiyə kimi unutmamışam: 
“İnanın, buradan getmək istəmirəm. 
Kaş belə bir füsunkar təbiət qoynun-
da dünyaya göz açaydım. Ölkəmə 
qayıdandan sonra professor-müəllim 
yoldaşlarım və dərs dediyim tələbələr 
qarşısında qürurla deyəcəyəm: 
Sizin kitablarda oxuduğunuz, kino-
filmlərdə baxdığınız Dəmirağacını 
mən canlı gördüm və hətta kameraya 
köçürdüm…”. 

Praqalı qonaqların yaddaşında 
Veravul çayında gördükləri balıqlar 
da dərin iz buraxdı. Onların dediyinə 

görə, balıqların buradakı bəzi 
növlərinə heç yerdə rast gəlməyiblər. 
Ekoloqlar müşahidələrini fotoya al-
maqla yanaşı, bəzi balıq növlərindən 
də tədqiqat aparmaq üçün özləri 
ilə götürdülər. Məsləhətlərini də 
əsirgəmədilər. Dedilər ki, burada na-
dir balıq növlərini artırmaq lazımdır. 
Bunun üçün də  hər cür təbii ekoloji 
şərait var.

Qonaqların Naxçıvan torpağı-
na səyahəti də maraqla keçdi. Bu 
qədim diyarda hərarətlə qarşıla-
nan qonaqların yaradıcı fəaliyyəti 
üçün lazımı şərait yaradılmışdı. 
Xatırladım ki, səmimi münasibətin 
nəticəsi kimi Praqa Universitetinin 
alimləri vətənlərinə qayıtdıqdan 
sonra muxtar respublikanın elm 
adamlarına öz səfirlikləri vasitəsilə 
minnətdarlıqlarını bildirmişlər. 
Fikrimcə, bu, təkcə Azərbaycan 
ekologiyasının, təbiətimizin təbliği 
deyil, eyni zamanda, ölkəmizin 
imicinə göstərilən dərin məhəbbətin 
ifadəsidir. 

Naxçıvan Dövlət Universitetinin 
rektoru, AMEA-nın muxbir üzvü, 
biologiya elmləri doktoru, profes-
sor, Əməkdar elm xadimi Saleh 
Məmmədov qonaqlara universitetin 
tarixindən söhbət açaraq dedi:

– Naxçıvan Dövlət Universiteti 
möhkəm milli bünövrəyə malik, 
beynəlxalq aləmdə nüfuz qaza-
nan müasir tipli ali təhsil ocağıdır. 

Dünyanın 50-dən çox universiteti ilə 
əməkdaşlıq edir. Beynəlxalq aləmdə 
geniş əlaqələri, etibarlı tərəfdaşları 
var. Böyük elmi potensialı olan bu 
ali təhsil ocağı muxtar respublikada 
fəaliyyət göstərən yeganə dövlət 
universiteti, müasir mərhələdə qədim 
diyarın əsas elm, təhsil və mədəniyyət 
mərkəzidir. 

Qədim Naxçıvanın ecazkar təbiəti 

də praqalı qonaqları heyran etdi. On-
lar muxtar respublika ərazisinin flora 
və faunası ilə ətraflı tanış oldular. 
Bildirildi ki, Naxçıvan Muxtar Res-
publikasının ərazisi təbii şəraitinə və 
heyvanlar aləminin zənginliyinə görə 
Azərbaycanın digər bölgələrindən 
fərqlənir. Burada olan heyvanların 
növ tərkibi və miqdarı Azərbaycan 
faunasının 60-80 fazini təşkil edir. 
Muxtar respublikanın heyvanlar 
aləmi XIX əsrin ikinci yarısından 
başlayaraq tədqiq olunur. Çay və su 
göllərində sümüklü balıqlar sinfinə 
daxil olan 29 növ balıq yaşayır. Bura-
da suda, quruda yaşayanların 6 növü, 
sürünənlərin 19 növü var. 

Azərbaycanda qeydə alınmış 
366 növ quşun yarıdan çoxuna- 218 
növünə bu ərazidə rast gəlinir, burada 
məməlilərin 61 növü məlumdur. 
Naxçıvan nəinki Azərbaycanın, 
eləcə də Qafqazın ən zəngin çoğrafi 
məkanlarından biridir.   

Gözəl Batabat, Düz dağı… kimi 
mənzərəli, qeyri-adi yerlər alimləri 

heyrətə gətirirdi. Qədimlik və müa-
sirliyin üz-üzə dayandığı, bir-birini ta-
mamladığı bu nadir diyarı heyranlıqla 
müşahidə və tədqiq edən qonaqlar 
təbiətə, ekologiyaya qayğıdan çox 
fərəhləndilər…

Respublikamızın Şəki, Balakən, 
Zaqatala, Quba, Qusar bölgələri 
qonaqlara bir təbiət muzeyi təsiri ba-
ğışladı. Qoruq, yasaqlıq zəngin flora 
və faunası ilə alimlərdə böyük maraq 
doğurdu. Onlar dünyada məşhur digər 
bölgələrlə coğrafiyamızı müqayisə 
etdi, məhəbbət və sevinclərini heyran-
lıqla bildirdilər.     

Praqalı alimlərin respubli-
kamızla bağlı təəssüratlarının 
zənginləşməsində, təvazökarlıqdan 
uzaq olsa da deməliyəm ki,  
mənim izahedici, aydınlaşdırı-
cı söhbətlərimin, təqdim etdiyim 
kitabların, vacib dövlət sənədlərinin 
mühüm təsiri var idi. Ümummilli 
lider Heydər Əliyevin imzaladığı 
qərarlar, qanunlar ətraflı izah edilirdi. 
Azərbaycan Respublikasının Prezi-
denti cənab İlham Əliyevin bu sahədə   
əvəzsiz və dünyaya nümunə ola 
biləcək xidmətləri barədə söhbətlərə 
heyranlıqlarını gizlətmirdilər. Qo-
naqlar təbiət tədqiqatçıları kimi bu 
qayğıdan xoşhal olurdular.   

Qonaqlar xoş təəssüratla 

vətənlərinə döndükdən sonra da 
telefon əlaqələrimiz kəsilmədi. Onlar 
tez-tez mənə zəng edib deyirlər ki, 
imkanımız olsa idi, bizə nağıllar 
aləmini xatırladan cazibədar ölkənizin 
təbiətini, suyunu, havasını Praqaya 
aparardıq. Təəssüf ki, bu, mümkün 
deyil...

Mən bir ekoloq, ziyalı kimi bir 
daha yəqin etdim ki, Vətəni sevmək 
onun ecazkar təbiətinə məhəbbətdən 
başlanır. Bu məhəbbət isə hələ uşaq 

yaşlarından hər bir şəxsdə formalaş-
malıdır... Vətəni qəlbində yaşatmaq 
azdır, ona olan sevgini başqasının 
qəlbinə daşımağı da bacarmaq lazım-
dır. Yurd sevgisi vətəndaş sevgisi ilə 
birləşəndə insan qanad açmağa yeni-
yeni ənginliklər axtarır... 

Praqalı alimlər ölkəmizdən  ay-
rıldıqdan sonra onlarla əlaqələrimiz 
daha da möhkəmlənib. İndi tez-tez 
zəngləşirik. Elmi fikirlərimizin, 
qarşılıqlı münasibətlərimizin daha da 
dərinləşməsi ilə bağlı düşüncələrimizi 
bölüşürük. Bu günlərdə biologiya 
elmləri doktoru, Əməkdar elm xadi-
mi, professor Akif Quliyev Çexiya 
Respublikasında elmi məzuniyyətdə 
olarkən praqalı həmkarlarımız 
Azərbaycanla bağlı təəssüratlarından 
sevgi ilə söhbət açıblar, yurdumuzun 
ekoloji durumu, ölkəmizdə bu sahədə 
həyata keçirilən səmərəli tədbirlər, 
perspektiv vəzifələr, Prezident İlham 
Əliyevin bu sahəyə diqqət və qayğısı 
haqqında ağızdolusu danışıblar.   

Xarici ölkə mütəxəssislərinin 
Azərbaycana dəvət olunmaları, 
respublikamızda  onlar üçün yaradı-
lan yaradıcı şərait həm də ölkəmizin 
Ermənistan-Azərbaycan, Dağlıq 
Qarabağ münaqişəsi ilə bağlı ədalətli 
mövqeyinin təsdiqinə çevrilir. Bu 
baxımdan    praqalı alimlərin dəstəyi 

ilə gerçəkləşən elmi tədbirlər mühüm 
önəm daşıyır. 

Beləliklə, biz dostlarımızın, hansı 
sahədə fəaliyyət göstərmələrindən 
asılı olmayaraq, imkanlarından fay-
dalanmalıyıq. Şəxsi əlaqələrimizdən 
dövlətimizin təbliği işində istifadə 
etmək hamımızın, xüsusilə alim dost-
larımızın mənəvi borcudur. 

Bəxtiyar HÜSEYNOV,  
 ekoloq-jurnalist

Praqalı ekoloqlar 
Azərbaycanda 

Praqalı ekoloqlar 
Azərbaycanda 

Azərbaycanın mədəniyyət  siyasəti 
 ulu öndərin ideyalarından güc alır

 � Ölkəmizdə mədəniyyət  siyasəti uğurla həyata keçirilir. Bu  
siyasətin əsasında  ulu öndər Heydər Əliyevin ölməz ideyaları dayanır. 
Ümummilli lider Heydər Əliyevin rəhbərliyi ilə ötən əsrin  70-80-ci 
illərində, eləcə də Azərbaycanın müstəqillik dövründə mədəni  və 
ədəbi irsimizə, təsviri sənətə, teatr, musiqi və kino sənətinə  qayğı 
əsaslı şəkildə artmışdır. Həm dövlət başçısı, həm də vətənpərvər 
bir insan kimi  Heydər Əliyevin milli mədəniyyətə göstərdiyi 
diqqət,  verdiyi dəyər bu sahədə  yeni dövrün  başlanğıcı kimi 
qiymətləndirilməlidir.

Ulu öndər deyirdi: “Xalq  bir çox 
xüsusiyyətləri ilə tanınır, sayılır və  
dünya xalqları içərisində  fərqlənir. Bu 
xüsusiyyətlərdən ən yüksəyi, ən bö-
yüyü mədəniyyətdir.”  Mədəniyyət və 
incəsənətin bir çox sahələri  haqqında 
irəli sürdüyü fikirlərdə Heydər Əliyev 
xalqımızın mənəvi simasına güzgü 
tutan dəyərlərin təbliğini milli ideolo-
giyanın, bütövlükdə azərbaycançılıq 
ideologiyasının vacib və zəruri 
komponentlərindən biri olmaq şərti 
ilə ön plana çəkir, mədəniyyəti  milli 
dövlətçilik məfkurəsinin başlıca tərkib 
hissələrindən biri sayırdı.

Ulu öndər yaxşı bilirdi ki, sabahkı 
uğurlara yeganə təminat sağlam  
cəmiyyət quruculuğuna diqqəti 
artırmaq, köklü mənəvi dəyərləri 
yeni nəslə  və bütün cəmiyyətə daha 
dərindən  və əzmlə aşılamaqdır. 
Bu  böyük şəxsiyyət  mədəniyyəti  
xalqın  tükənməz sərvəti hesab 
edirdi. Mənsub olduğu xalqın tarixi 
keçmişinə, mədəni irsinə və milli 
dəyərlər sisteminə sönməz məhəbbət 
duyğuları ilə yanaşan ulu öndər 
deyirdi: “Bizim hamımızı birləşdirən, 
həmrəy edən azərbaycançılıq ide-
yasıdır. Azərbaycançılıq öz mil-
li mənsubiyyətini, milli-mənəvi 
dəyərlərini qoruyub saxlamaq, 
eyni zamanda, onların ümumbəşəri 
dəyərlərlə sintezindən, inteqrasiyasın-
dan bəhrələnmək və hər bir insanın 
inkişafının təmin olunması deməkdir”.

Bu dahi şəxsiyyət mədəniyyət 
və incəsənət xadimlərinin əməyini  
həmişə  yüksək qiymətləndirmiş, 
onların  yaratdıqları əsərlərin   xalqın 
mənəvi sərvəti olduğunu  bildirmiş-
dir. Sovetlər dönəmində  nə qədər 
sənətçimiz ulu öndərin   köməyi ilə 

SSRİ-nin  yüksək fəxri adlarına, orden 
və medallarına layiq görülmüşdür.  

Müstəqillik illərində Azərbaycana 
rəhbərliyi dövründə də ulu öndər  
mədəniyyət və incəsənət  xadimlərinə  
qayğısını əsirgəməmiş, onların sosial 
rifah halının yaxşılaşdırılması  üçün  
mühüm  tədbirlər həyata keçirmiş-
dir. Məhz  ulu öndərin  hakimiyyəti 
dövründə  neçə-neçə sənət  adamı   
fəxri  adlara layiq görülmüş, Prezident  
təqaüdçüsü olmuşdur. 

 Heydər Əliyev sənət  adamları 
ilə görüşlərdən  xüsusi  zövq alırdı. 
Bu  böyük şəxsiyyətin  daxilində  
sənətə böyük sevgi yaşayırdı. Hər 
dəfə  teatr xadimləri ilə, musiqiçilərlə 
səhnə arxasında  görüşlərində  onların 
problemləri ilə maraqlanır,  öz tövsiyə 
və  tapşırıqlarını verirdi.

Ümummilli liderimiz  xarici 
ölkələrə səfərləri zamanı soydaşla-
rımızla görüşlərində onlara,  harada 

yaşamalarından asılı olmayaraq, 
azərbaycançılıq ideologiyasına 
sadiqliyi, xalqımıza xas olan adət-
ənənələrimizi yaşatmağı, təbliğ etməyi 
tövsiyə edirdi: “Bizim hamımızın 
bir Vətəni var – bu, Azərbaycandır. 
Azərbaycanlı hər yerdə yaşaya bilər, 
ancaq azərbaycanlılığını, öz dilini, 
milli ənənələrini unutmamalıdır. Onun 
qəlbi daim doğma Azərbaycanla bir 
vurmalıdır”.

Ədəbiyyat və sənətlə, teatr və 
kino ilə, folklor və yazılı abidələrlə, 
rəssamlıq və heykəltəraşlıqla,  mu-
siqi və ifaçılıqla bağlı qənaətlərində 
Heydər Əliyev incəsənətin daxili 
qanunauyğunluqlarına və inkişaf 
perspektivlərinə yüksək peşəkarlıqla 
yanaşan bir sənət nəzəriyyəçisi kimi 
çıxış edirdi.

Heydər Əliyev rəssamlıq və musiqi 
sənətinə böyük qayğı ilə yanaşırdı. O, 
incəsənətin növləri olan bu sahələrin 
milli-mənəvi dəyərlərimiz sırasında 
əhəmiyyətli yer tutduğunu dəfələrlə 
qeyd etmişdi. Heydər Əliyevin Səttar 
Bəhlulzadə, Maral Rəhmanzadə, Elmira 
Şahtaxtinskaya, Tahir Salahov, Toğ-
rul Nərimanbəyov, Oqtay Sadıqzadə, 
tanınmış rus rəssamı Nikas Safonovun 
timsalında çağdaş rəngkarlıq sənətinin 
nailiyyətlərini, Üzeyir Hacıbəyli, Qara 
Qarayev, Niyazi, Fikrət Əmirov, Tofiq 
Quliyev, Arif Məlikov kimi qüdrətli 
musiqi korifeylərinin əsərlərindəki milli- 
mənəvi dəyərlərin xalqımız üçün iftixar 
mənbəyi olduğunu təsdiqləyən fikir və 
mülahizələri bunu bir daha təsdiq edir.

 Milli kino sənətimizin inki-
şafında da ulu öndərin  xidmətləri  
xüsusi qeyd olunmalıdır. Bir sıra 
filmlərimizin ərsəyə gəlməsində  ulu 
öndərin   şəxsi təşəbbüsü olmuşdur. 
“Uzaq sahillərdə”, “İstintaq  davam 
edir”, “Nəsimi”, “Babək”, “Nizami”  
və s.  filmlərimizi  qeyd etmək olar.  
Sovet senzurasından keçməyən  bəzi  
filmlərimizin  qəbul olunmasında da  
Heydər Əliyevin xidmətləri olub. 

Azərbaycan müstəqillik qazandıq-
dan sonra  ölkədə kino istehsalı, demək 
olar ki, dayanmışdı. Heydər Əliyev  
hakimiyyətə  gələndən  sonra  dövlət 
sifarişi  ilə filmlərin istehsalı bərpa olun-

du,  Dövlət Film Fondu yaradıldı. Bütün 
bunlarla yanaşı, ölkədə  beynəlxalq  
kinofestivallar keçirilməyə, kino günləri,  
ssenari müsabiqələri və s. təşkil olunma-
ğa başlandı.

Ulu öndərin  şəxsiyyəti, 
Azərbaycan  xalqının tarixindəki 
misilsiz rolu bu gün incəsənətimiz 
üçün tükənməz mövzu mənbəyidir. 
Rəssamlarımız dəfələrlə  bu bö-
yük şəxsiyyətin obrazını yaratmış,   
haqqında neçə-neçə musiqi əsəri 
bəstələnmiş, bu dahi insanın ömür yo-
luna  həsr olunan filmlər çəkilmişdir. 
Kinorejissor  Vaqif Mustafayevin  
lentə aldığı çoxseriyalı  film  ulu 
öndərin həyat və fəaliyyətinin  bütöv 
bir  xronikasıdır.  “Əsl məhəbbət 
haqqında”, “General”, “Birinci”, 
“Moskva. Kreml”, “Lider”, “Tale”, 
“Bir həsədin tarixi”, “Professional”, 
“Vətənpərvər”, “Xüsusi təyinat” 
filmləri  ulu öndərin  həyatından  
qiymətli fraqmentləri tamaşaçılara 
çatdırır. Bu əsərlərin hər biri  incəsənət 
tariximizin dəyərli  nümunələri kimi  
əbədi  qalacaqdır.

Bu gün dövlət milli dəyərlərimizin 
qarantına çevrilmişdir.  Ulu öndərin 
mədəniyyət siyasətini uğurla da-
vam etdirən cənab Prezident İlham 
Əliyev milli-mənəvi dəyərlərimizin 
inkişafına, qorunmasına  və xarici 
ölkələrdə təbliğinə  xüsusi önəm  verir. 
Azərbaycan Respublikasının  Birin-
ci  vitse-prezidenti, Heydər Əliyev 
Fondunun  prezidenti, UNESCO-

nun və ISESCO-nun  xoşməramlı 
səfiri Mehriban  xanım Əliyevanın 
da   mədəniyyətimizin inkişafında-
kı  xidmətləri  olduqca böyükdür. 
Mehriban xanımın səyləri nəticəsində 
bu gün  Azərbaycanın muğam, xalça, 
aşıq musiqisi, tar ifaçılığı sənətləri 
UNESCO-nun  Qeyri-Maddi Mədəni 
İrs siyahısına daxil edilmişdir. 
Azərbaycan   mədəniyyətlərarası  
dialoq  mərkəzinə çevrilmişdir. Bakı 
2009-cu ildə İslam Mədəniyyətinin 
Paytaxtı elan olunmuşdur.

 Dövlət siyasətində hər bir 
azərbaycanlının, ən əvvəl, öz xal-
qının dəyərlərinə sahib çıxması, öz 
mədəniyyətini, adət-ənənəsini, men-
talitetini və milli dəyərlərini qoruması 
önə çəkilir. “Gələcək nəsillərə maddi 
sərvətlər və iqtisadi mirasla yanaşı, 
həm də daha çox milli irs, milli men-
talitet ərməğan edilməlidir” prinsi-
pi əsas götürülür. Prezident İlham 
Əliyevin konsepsiyasına görə, milli 
ruhu qorumağın, inkişaf etdirməyin və 
yeni nəsillərə çatdırmağın ən mühüm 
şərti məhz milli dövlətçilikdir. Dövlət 
ancaq ərazinin, maddi sərvətlərin 
deyil, həm də milli-mənəvi dəyərlərin 
qorunmasına xidmət edir.  Bu mənada  
milli-mədəni irsə  diqqətin artırılması 
olduqca vacib məsələdir.

Rafiq  QULIYEV,  
Mədəniyyət və Turizm Nazirliyinin 

Elmi-Metodik Mərkəzinin  
elmi araşdırmalar şöbəsinin müdiri,  

rəssam

Pirotexniki vasitələr 
aşkar edilib

Tovuz Gömrük 
İdarəsinin Gömrük 
hüquqpozmalarına qarşı 
mübarizə şöbəsinə daxil 
olan məlumat əsasında 
Gürcüstan Respublikası 
istiqamətindən idarənin 
“Sınıq Körpü” gömrük 
postunun idxal nəzarəti 
zonasına daxil olan 
Azərbaycan Respublikası vətəndaşının idarə etdiyi “Vaz-21063” 
markalı minik avtomobilinə gömrük baxışı keçirilib. Yoxlama 
zamanı avtomobilin sağ və sol arxa qanadlarının altından, motor 
hissəsindən və nəqliyyat vasitəsinin altında düzəldilmiş gizli sax-
lanc yerindən 34 qutu pirotexniki vasitələr aşkar edilib.

Faktla bağlı araşdırma aparılır.

DGK-nın mətbuat xidməti

Pakistan Hərbi Dəniz 
Qüvvələrinin nümayəndə 
heyəti Silahlı Qüvvələrin 

Hərbi Akademiyasında olub 
 � Pakistan Islam Respublikasının Hərbi 

Dəniz Qüvvələri Akademiyasının rəhbər heyəti Silahlı 
Qüvvələrin Hərbi Akademiyasını ziyarət edib.

Müdafiə Nazirliyinin mətbuat xidmətindən bildiriblər ki, Hərbi 
Akademiyanın rəisi, general-leytenant Heydər Piriyev briqada 
generalı Syed Ahmad Ovais Hayder Zaidi ilə görüşdə hərbi təhsil 
sahəsində birgə əməkdaşlığın perspektivlərini müzakirə ediblər.

Nümayəndə heyəti hərbi təhsil ocağındakı tədris, maddi-texni-
ki və digər hərbi təyinatlı vasitələrlə yaxından tanış olduqdan sonra 
onlara akademiya barədə ətraflı brifinq təqdim edilib.

AZƏRTAC


